
La cinquieſme & derniere opinion eſt de pluſieurs Aſtrologues
& Philosophes, qui font cét Aage de la vie de l’homme, à
ſçauoir, l’Enfance, la Puerilité, l’Adoleſcence, la Ieuneſſe, la
Virilité, la Vieilleſſe & l’aage decrepit, d’où ils veulent inferer,
que comme toute l’eſtenduë du temps eſt compriſe en ſept
iours, ainſi toute noſtre vie eſt referrée en ſept aages, ſuiuant
les ſept Planettes, par le moyen deſquelles la generation & la
corruption ſe font icy bas.

Ainſi le premier de tous ces Aages eſt l’Enfance, qui eſt gouuernée
par la Lune, & qui dure iuſques à la ſeptieſme année,
ſelon quelques-vns, & ſuiuant les autres juſqu’à la quatrieſme
ſeulement.

Le ſecond eſt la Puerilité, commandée par Mercure, Planette
de ſcience & de raiſon. Auſſi eſt-ce alors que les Enfans doiuent
eſtre mis ſous la diſcipline des Maiſtres, pource qu’ils
commencent d’eſtre capables d’apprendre.

Le troiſieſme Aage eſt ſous la domination de Venus, Planette
de joye & de volupté, de qui l’empire ſur l’homme dure
huict ans.

Le quatrieſme eſt reglé par le Soleil, à cauſe qu’il tient le
quatrieſme lieu dans le monde, qui ſe peut dire par conſequent
la plus parfaite de toutes les Planettes, qui s’eſtend au nombre de dix-neuf ans.

Le cinquieſme a Mars pour Aſcendant ; & cét aage-cy, dans
lequel l’homme ſe maintient quinze ans, fait qu’il ſe picque
d’honneur, & que par des actions glorieuſes, il taſche de laiſſer
à la poſterité vne loüable memoire de ſoy.

Le ſixieſme, où l’homme ſubſiſte douze ans, deſpend de Iupiter ;
& c’est alors que l’homme ne demandant qu’à viure en
paix, ſe repent des fautes paſſées qu’il taſche d’amander par
des bonnes & vertueuſes actions.

Au dernier de tous les Aages predomine Saturne, Planette
froide, ſeiche, pleine de chagrin, qui accable l’homme d’incommoditez
& de maladies, qui ne l’abandonnent point juſques à la mort.

Voila quelles ont eſté les opinions de pluſieurs grands Hommes
touchant les diuers Aages de la vie. Or bien qu’auec beacoup 
de fondement on les puiſſe tous reduire à quatre, comme
nous auons dit cy-deſſus, il faut remarquer pourtant qu’ils ne
ſont pas touſiours reſerrez dans vn nombre d’années qui ſoit

